
Shrisampradayaguruparampara Stotram

శ్రీసమ్ప్రదాయగురుపరమ్పరాస్తోత్రమ్ 

శ్రీఅగ్రదాస   ఉవాచ -

శుభాసనే సమాసీనమనన్తానన్దమచ్యుతమ్  ।
కృష్ణదాసో  నమస్కృత్య పప్రచ్ఛ  గురుసన్తతిమ్ ॥ ౧॥
శ్రీకృష్ణదాస   ఉవాచ -

భగవన్ యమినాం శ్రేష్ఠ  ప్రపన్నోఽస్మి  దయాం కురు ।
జ్ఞాతుమిచ్ఛామ్యహం  సర్వాం పూర్వేషాం సత్పరమ్పరామ్ ॥౨॥
మన్త్రరాజశ్చ  కేనాదౌ ప్రోక్తః   కస్మై  పురా విభో ।
కథఞ్చ భువి విఖ్యాతో మన్త్రోఽయం  మోక్షదాయకః ॥ ౩॥
శ్రీఅగ్రదాస   ఉవాచ -

కృష్ణదాసవచః  శ్రుత్వాఽనన్తానన్దో  దయానిధిః ।
ఉవాచ శ్రూయతాం  సౌమ్య వక్ష్యామి తద్ యథాక్రమమ్  ॥ ౪॥
శ్రీఅనన్తానన్ద  ఉవాచ -

పరధామ్ని స్థితో  రామఃపుణ్డరీకాయతేక్షణః  ।
సేవయా పరయా జుష్టో జానక్యై  తారకం దదౌ ॥ ౫॥
శ్రియః  శ్రీరపి  లోకానాం దుఖోద్ధరణహేతవే  ।
హనూమతే దదౌ మన్త్రం  సదా రామాఙ్ఘ్రిసేవినే  ॥౬॥
తతస్తు బ్రహ్మణా  ప్రాప్తో  ముహ్యమానేన మాయయా ।
కల్పాన్తరే తు రామో వై బ్రహ్మణే  దత్తవానిమమ్ ॥ ౭॥
మన్త్రరాజజపం  కృత్వా ధాతా నిర్మాతృతాం గతః ।
త్రయీసారమిమం  ధాతుర్వసిష్ఠో లబ్ధవాన్  పరమ్ ॥౮॥
పరాశరో వసిష్ఠాచ్చ  సర్వసంస్కారసంయుతమ్ ।
మన్త్రరాజం  పరం లబ్ధ్వా  కృతకృత్యో బభూవ హ ॥౯॥
పరాశరస్య సత్పుత్రో వ్యాసః సత్యవతీసుతః ।

పితుః షడక్షరం లబ్ధ్వా  చక్రే వేదోపబృంహణమ్ ॥ ౧౦॥
వ్యాసోఽపి బహుశిష్యేషు మన్వానః శుభయోగ్యతామ్ ।
పరమహంసవర్య్యాయ శుకదేవాయ దత్తవాన్ ॥ ౧౧॥
శుకదేవకృపాపాత్రో బ్రహ్మచర్యవ్రతేస్థితః    ।
నరోత్తమస్తు తచ్ఛిష్యో నిర్వాణపదవీం గతః ॥ ౧౨॥
స చాపి పరమాచార్యో గఙ్గాధరాయ  సూరయే ।
మన్త్రాణాం  పరమం తత్త్వం రామమన్త్రం  ప్రదత్తవాన్   ॥ ౧౩॥
గఙ్గాధరాత్  సదాచార్యస్తతో రామేశ్వరో యతిః ।
ద్వారానన్దస్తతో   లబ్ధ్వా  పరబ్రహ్మరతోఽభవత్  ॥ ౧౪॥
దేవానన్దస్తు  తచ్ఛిష్యః శ్యామానన్దస్తతోఽగ్రహీత్    ।
తత్సేవయా శ్రుతానన్దశ్చిదానన్దస్తతోఽభవత్     ॥ ౧౫॥
పూర్ణానన్దస్తతో    లబ్ధ్వా  శ్రియానన్దాయ   దత్తవాన్ ।
హర్యానన్దో మహాయోగీ శ్రియానన్దాఙ్ఘ్రిసేవకః    ॥ ౧౬॥
హర్యానన్దస్య  శిష్యో హి రాఘవానన్దదేశికః  ।
యస్య వై శిష్యతాం ప్రాప్తో  రామానన్దః  స్వయం హరి ॥ ౧౭॥
తస్మాద్ గురువారల్లబ్ధ్వా   దేవానామపి దుర్లభమ్  ।
ప్రాదాత్తుభ్యమహన్తాత  గుహ్యం తారకసంజ్ఞకమ్  ॥ ౧౮॥
ఏవం పరమ్పరా సౌమ్య ప్రోక్తా  శ్రీసమ్ప్రదాయినామ్  ।
మన్త్రరాజస్య  చాఖ్యాతిర్భూమ్యామేవమవాతరత్ ॥ ౧౯॥
శ్రీఅగ్రదాస   ఉవాచ -

కృష్ణదాసస్తు  తచ్ఛ్రుత్వా లేభే పరమహర్షతామ్  ।
సాష్టాఙ్గం   ప్రణతిం  కృత్వా వచనం చేదమబ్రవీత్  ॥౨౦॥
శ్రీకృష్ణదాస   ఉవాచ -

పీత్వా శ్రీముఖవాక్యజన్యమమృతం  తాపత్రయోద్ధారకం 
శ్రుత్వా  వేదనిగూఢతత్త్వజనికాం వాణీం సముల్లాసినీమ్  ।
హిత్వా మోక్షదరామతారకమిమం జానే న సారం పరం
నీత్వా కాలమహం సుసాధకధియా వక్తుం న శక్నోమ్యలమ్ ॥౨౧॥
శ్రీఅగ్రదాస   ఉవాచ -

యః పఠేచ్ఛ్రద్ధయా  నిత్యం పూర్వాచార్యపరమ్పరామ్ ।
మన్త్రరాజరతిం  ప్రాప్య  సద్యో రామపదం వ్రజేత్  ॥౨౨॥
ఇతి శ్రీఅగ్రదేవాచార్యవిరచితం   శ్రీసమ్ప్రదాయగురుపరమ్పరాస్తోత్రం   సమ్పూర్ణమ్  ।

